Анастасія Прасянцова 

Мова беларуская мая

Гук слова роднага, з якіх ад першых дзён

Мяне ў калысцы маці калыхала…

С. Дзяргай

Што такое мова? Зразумела, кожны з нас адкажа на гэтае пытанне па-рознаму, бо кожны па-свойму разумее значэнне гэтага слова. Для мяне мова – гэта вялікі скарб, з дапамогай якога я магу выказаць свае думкі, пачуцці, уражанні, перажыванні… Я гордая за тое, што ў мяне ёсць свая родная мова – беларуская. Немагчыма перадаць звычайнымі словамі ўсю прыгажосць, мілагучнасць, лірычнасць роднага слова. Гэта трэба адчуваць сэрцам. Нельга не пагадзіцца з думкай беларускага паэта П. Макаля пра лёсавызначальную, выратавальную ролю мовы ў жыцці чалавека: 

Лёсу майго кірунак,

долі маёй выснова,

як паратунак, -

матчына слова,

роднае вечнае слова!

Беларуская мова прайшла доўгі шлях, на якім былі як часы росквіту, так і часы заняпаду. Былі нават такія перыяды, калі беларуская мова ледзь не знікла. Аднак нягледзячы на ўсе перашкоды, наша мова вытрымала выпрабаванні і зараз квітнее, займае сваё пачэснае месца сярод іншых моў свету.

П. Панчанка калісьці з адчаем і абурэннем пісаў: 

А мову ледзь не затапталі

І асмяялі, як раней,

А вы ў народа запыталі,

Якая мова нам радней?

Я з упэўненасцю магу адказаць, што для нашага народа родная мова – беларуская, бо толькі дзякуючы народу мова жыве і квітнее цяпер. Беларускі народ пранёс цябе, родная мова, праз стагоддзі, для таго, каб ты дарыла нам шчасце і радасць:

З легендаў і казак былых пакаленняў,

З калосся цяжкога жытоў і пшаніц,

З сузор’яў і сонечных цёплых праменняў,

З грымучага ззяння бурлівых крыніц,

З птушынага шчэбету, шуму дубровы,

І з гора, і з радасці, і з усяго

Таго, што лягло назаўсёды ў аснову

Святыня народа, бяссмерце яго –

Ты выткана, дзіўная родная мова.

    М. Танк

Я не сумняваюся, што мова можа падарыць нам шчасце і радасць. Але ж гэта будзе толькі тады, калі мы будзем паважаць сваю родную мову, клапаціцца пра яе дабрабыт і будучыню. На памяць прыходзіць выказванне-запавет Цёткі, якая яшчэ ў пачатку ХХ стагоддзя пісала: “На вас – моладзі – ляжыць вялікая павіннасць: развіваць і далей родную мову, узбагачаць свой народ знаннем і культурай.” Гэтыя радкі – наказ нам, маладому пакаленню, берагчы і захоўваць свой скарб. Дык давайце ж будзем шанаваць і любіць сваю беларускую мову! Я спадзяюся і веру:

Народ пранясе цябе, родная мова,

Святлом незгасальным у сэрцы сваім.

